
QURILISH KORXONALARIDA DAROMAD VA XARAJATLARNI TAN OLISHNING XALQARO 

STANDARTLAR ASOSIDA TAKOMILLASHTIRISH MASALALARI 
 

Annotatsiya. Mazkur maqolada qurilish korxonalarining daromadlari va xarajatlarini tan olish qoidalari va 
ularni hisobga olishning nazariy va amaliy masalalari to‘g‘risiga doir masalalar tadqiq qilingan. Qurilish 
korxonalarida daromadlar va xarajatlar hisobini takomillashtirishga doir ishlarini tizimli tashkil qilish maqsadida 
analitik schyotlarni ochish bo‘yicha tavsiya va takliflar ishlab chiqilgan. Qurilish korxonalarida buxgalteriya 
hisobini tashkil etishni takomillashtirish bo‘yicha amaliy tavsiyalar ishlab chiqilgan. 

Tayanch so‘zlar: Qurilish korxonalari, buxgalteriya hisobi, daromad va xarajat, shartnoma bo‘yicha aktiv, 
shartnoma bo‘yicha majburiyat, foyda va zarar, Moliyaviy hisobotning xalqaro standartlari. 

Kirish. Bozor munosabatlariga oʻtishning yuqoridagi asosiy tamoyillari buxgalteriya 

hisobini isloh qilishda va korxonaning hisob tizimini bozor iqtisodiyoti talablari asosida tashkil 

qilishda ham alohida ahamiyatga ega.  

Shuning uchun ham buxgalteriya hisobini isloh qilishda, avvalo, uning hozirgi tizimni 

saqlab qolgan holda asta-sekin evolyutsion yoʻl bilan metodologik, tashkiliy va texnik 

oʻzgarishlar amalga oshirila boshlandi. Bunda mustaqilligimizning dastlabki yillarida amalga 

oshirilgan tadbirlar alohida ahamiyatga ega boʻldi. Shunday tadbirlardan biri Davlat mulki 

boʻlgan obyektlarni davlat tasarrufidan chiqarish va xususiylashtirishni amalga oshirish edi. 

Shu maqsadda hukumat iqtisodiyotning turli tarmoqlarida xususiylashtirishga oid 20 dan ortiq 

qarorlar qabul qildi. Bu qarorlarni amalga oshirish mulkchilik shakllarining rivojlanishiga va 

bu bevosita buxgalteriya hisobining uslubiy asoslarini rivojlantirishni ham talab qilar edi. Bu 

borada mamlakatimizda yirik loyihalar ishlab chiqilmoqda va amaliyotga tatbiq qilinmoqda. 

Bunga yaqqol misol qilib Iqtisodiyot va moliya vazirligini buxgalteriya hisobining milliy 

standartlarini xalqaro standartlarga transformatsiya qilish boʻyicha amalga oshirayotgan 

ishlari tahsinga sazovordir, bundan tashqari prezidentimizning 24.02.2020 yil kungi PQ-4611 

“Moliyaviy hisobotning xalqaro standartlariga oʻtish boʻyicha qoʻshimcha chora-tadbirlar 

toʻgʻrisida” qarori dasturi amal boʻlib kelmoqda. Bu qarordan koʻzlangan maqsad korxonalarni 

hisobotlarini yanada shaffof koʻrinishga keltirish, takomillashtirish hamda yirik investorlarga 

korxona hisobotlarini adolatli, shaffof taqdim qilish, jozibadorligini oshirish va albatta xalqaro 

iqtisodiy maydonga kirishdan iborat. Buxgalteriya hisobining yuqorida belgilangan talablarga 

javob berishini nazorat qilish mustaqil auditorlik firmalari va davlat soliq organlari tomonidan 

amalga oshiriladi. Umuman bozor iqtisodiyoti sharoitida buxgalteriya hisobotining oʻrni va 

ahamiyati tubdan oʻzgaradi. 

Adabiyotlar sharhi. Qurilish korxonalarida moliyaviy hisobotlarni xalqaro andoza 

asosida tashkil qilish bugungi kunning muhim vazifalaridan boʻlib kelmoqda. Mazkur ishlar 

boʻyicha bir qancha mahalliy va xorijiy iqtisodchi olimlarni fikrlarini tadqiqi qilishga jazm 

qildik. Bu borada professor S.B. Qodirxonov shunday deb, taʼkidlaydi “Agar xohlansa ishlab 

chiqarish xarajatlarining buxgalteriya hisobini alohida yuritish mumkin, yaʼni ishlab chiqarish 

xarajatlarini schetlarning umumiy tizimidan ajratib olgan holda yuritib, shu bilan gʻarb 

mamlakatlarida keng tarqalgan ishlab chiqarish va moliya buxgalteriya hisobiga oʻtish mumkin. 

Natijada ishlab chiqarish buxgalteriyasi bilan moliya buxgalteriyasi tashkiliy jihatdan ajratilishi 

mumkin boʻladi. 

Ularning vazifalariga toʻxtalar ekan, professor S.B.Qodirxonov shunday deb, yozadi: 

“Bunda ishlab chiqarish buxgalteriya hisobini ishlab chiqarishni boshqarish va ishlab chiqarish 

hamda ishlab chiqarilgan mahsulot tannarxini kalkulyatsiya qilish manfaatini koʻzlab yuritilsa, 

moliyaviy hisob korxonaning moliyaviy hisoboti tizimi va uning moliyaviy hamda tijorat 

faoliyatini boshqarish maqsadida yuritiladi. Hisobchilikning bunday tartibiga oʻtish har xil 

darajadagi boshqaruv tizimini zaruriy axborotlar bilan taʼminlashni sezilarli ravishda 

takomillashtirish bilan birga, ishlab chiqarish xarajatlari, tannarx va mahsulotning ayrim 

turlarining rentabellik darajasi haqidagi tijorat sirlarini yashirish imkonini beradi”[1].  

Ammo K.K. Jumaniyozov va B.Y.Maqsudovlarning fikricha, “Buxgalteriya hisobini 

rivojlantirishda bir narsaga alohida eʼtiborni qaratish lozim, u ham boʻlsa, buxgalteriya hisobini 

bozor iqtisodi talablari asosida takomillashtirish faqatgina hisob maʼlumotlari doirasini, 

mazmunini, maqsadga muvofiqligini, muddatini, uni olishga ketadigan xarajatlarni va 

boshqaruv obyektlarini aks ettirish usullarini kengaytirish asosida boʻlmasligi kerak. Chunki, 

bu omillar hisob ishlari hajmining oʻzini oqlamagan tarzda oʻsish va buning oqibatida 

boshqaruv tizimining talabga javob bermasligi hamda uning yuritilishida soxtalik yuz berish 

kabi salbiy oqibatlarga olib kelishi mumkin”[1]. 

Shuningdek, olib borilgan tadqiqotlarga asoslangan holda K.K. Jumaniyozov va 

B.Y.Maqsudovlarning buxgalteriya hisobi maʼlumotlarining foydaliligi toʻgʻrisida shunday deb 

yozadi: “Tadqiqotlar shuni koʻrsatmoqdaki, korxonalarda olinayotgan barcha maʼlumotlarning 

40-50 foizi keraksiz, shu bilan birga boshqaruvning maʼlumotga ehtiyoji 50 foizga qondirilmas 

ekan”[2]. 

Professor Ya.V.Sokolov 1940 yillarning oxiri va 1950 yillarning boshlarida dunyoning 

rivojlangan mamlakatlarida buxgalteriya hisobida sezilarli oʻzgarishlar sodir boʻldi va u 

“Moliyaviy va boshqaruv hisobiga boʻlindi”[3] deb, maʼlumot beradi. Moliyaviy hisob, asosan, 

tashqi foydalanuvchilarning manfaati uchun yuritilsa, boshqaruv hisobi korxona manfaatini 

koʻzlab tashkil qilinadi.  

Buxgalteriya hisobining rivojlanishiga taʼsir etuvchi asosiy omil bu sanoatning 

rivojlanishi va natijada iqtisodiyotning boshqa tarmoqlari rivojlanishi bilan uzviy bogʻliqdir.  

“Gʻarb klassifikatsiyasiga muvofiq buxgalteriya hisobi oʻzining rivojlanishida quyidagi 5 

bosqichni bosib oʻtgan va ular asosan jahonning rivojlangan mamlakatlari AQSH, Germaniya, 

Yaponiya va Fransiyada qoʻllanilgan. Ular savdo (1880 yilgacha), tadbirkorlik (1800-1900 

yillar), tashkiliy (1900-1950 yillar), optimizatsion (1950-1975 yillar), strategik (1975 yildan 

hozirgacha). Buxgalteriya hisobining hozir amalda rivojlangan mamlakatlar amaliyotida 

qoʻllanilayotgan strategik tizimida buxgalteriya hisobi va marketingning integratsiyalashuvi 

natijasida xoʻjalikning istiqboldagi moliyaviy holatini aniqlash imkoniyatlari vujudga keldi.  

T.P.Karpovaning fikricha, anʼanaviy hisob usullarining barham topishi va buxgalteriya 

hisobining ikkiga — Moliyaviy va boshqaruv hisobiga boʻlinishining asosiy sabablari 

quyidagilardan iborat:  

-kapitalning konsentratsiyalashuvi sharoitida tashqi va ichki raqobatning kuchayishi;  

-inflyatsiyaning va ishlab chiqarish xarajatlarining oʻsishi;  

-transmilliy korporatsiyalarining tuzilishi va faoliyat koʻrsatishi.  

Bizningcha, T.P.Karpovaning fikrlari oʻrinli, “…chunki buxgalteriya hisobining anʼanaviy 

usullari haqiqatdan iqtisodiyotning rivojlanishi sharoitida boshqaruv talablariga javob bera 

olmay qoldi va uni davr talabi asosida rivojlantirish ehtiyoji vujudga keldi[3]. 

Masalan: N.P.Kondrakov, Z.V.Kiryanov va boshqalar buxgalteriya hisobiga doir 

kitoblarida moliyaviy va boshqaruv hisoblarini turli belgilari boʻyicha taqqoslashganda B.Nidlz, 

X.Anderson va D.Kolduellning “Printsipi buxgalterskogo ucheta” kitobiga tayanishgan[4].  

Respublikamizda va MDH mamlakatlarida buxgalteriya hisobini isloh qilish va uni bozor 

iqtisodiyoti talablari asosida rivojlantirishda asosiy eʼtibor moliyaviy hisobga qaratilgan. 

Tadqiqot metodologiyasi. Tadqiqotda ilmiy ishning nazariy va amaliy ahamiyatidan 

kelib chiqqan holda tizimli yondashuv, qiyosiy tahlil, statistik tahlil, taqqoslash kabi statistik 

usullardan keng foydalanilgan. 

Tahlil va natijalar muhokamasi. Daromadlar, xarajatlar va moliyaviy natijalarni 

hisobga olishni takomillashtirish masalalari moliyaviy hisobotlarni tuzuvchilarni ham, ulardan 

foydalanuvchilarni ham qiziqtiradi. Oʻzbekiston Respublikasida MHXSga muvofiq buxgalteriya 

hisobini isloh qilish kontekstida mavjud qoidalar qayta koʻrib chiqilmoqda va xalqaro 

standartlarga oʻxshash yangilari chiqarilmoqda[5]. 

2014 yil may oyida IASB (keyingi oʻrinlarda IASB deb yuritiladi) yangi 15-IFRS 

standartini nashr etdi. Standart IASB tomonidan AQSH Moliyaviy Hisob Standartlari Kengashi 

(FASB) (keyingi oʻrinlarda FASB) bilan birgalikda ishlab chiqilgan va MHXS va Amerika 

buxgalteriya hisobi tamoyillarining yaqinlashishi natijasidir. 

Yangi standart qurilish tashkilotlari uchun avvalgi quyidagi standartlarni almashtiradi: 

- IFRS 18 Daromad 

- IFRS 11 “Qurilish shartnomalari”  

Ushbu standartning paydo boʻlishi bilan, boshqa bir qator mahalliy buxgalteriya 

qoidalariga tuzatishlar kiritish talab etiladi. Yangi standart 2018 yil 1 yanvardan kuchga kirdi. 

Ushbu standartga oʻtishning alohida ahamiyati tufayli ishlab chiquvchilar standartni joriy etish 

amaliyotini nazorat qilishlari, unga qoʻshimcha yoʻriqnomalarni ishlab chiqish zarurligini 

aniqlashlari, murakkab muammolarni muhokama qilish uchun platforma rolini oʻynashlari 

kerak boʻlgan maxsus ishchi guruhni tuzdilar, yangi standartni turli foydalanuvchilar guruhlari 

oʻrtasida amaliy qoʻllash va h.  

Yuqorida aytib otilganidek, to‘lov uchun taqdim etilmagan hisoblangan daromad amalda 

“virtual” deb ataladi. Buxgalteriya hisobidagi ushbu daromad mustaqil aktiv turi sifatida tan 

olinadi – “to‘lov uchun taqdim etilmagan hisoblangan daromad” va u balansda batafsil aks 

ettirilishi kerak[6].  

Biroq, O‘zbekiston Moliya vazirligining tavsiyalarida ushbu daromadlar to‘g'risidagi 

ma’lumotlar hisobotda qanday paydo bo‘lishi haqida hech qanday tushuntirishlar yo‘q, shuning 

uchun “Daromad” ko‘rsatkichini umumlashtirishda hech qanday tarkibiy qismlarni 

ajratmasdan turib aks ettirishning umumiy qoidasiga amal qiladi. Bu agar xaridor ishni qabul 

qilmasa yoki to‘lashdan bosh tortsa, “Daromad” ko‘rsatkichini yashirish yoki hatto buzish 

xavfini oshiradi. Bunday holatlar qurilish biznesi uchun, ayniqsa, qurilish uchun ajratilgan 

byudjet mablag'larini o‘zlashtirishda qo‘l keladi. Mahalliy iqtisodiyotda budjetga qayta olib 

qo‘yilishiga yo‘l qo‘ymaslik maqsadida kapital qurilishga ajratilgan byudjet mablag‘larini 

o‘zlashtirish bo‘yicha bajarilgan ishlar dalolatnomasini ro‘yxatdan o‘tkazish kabi insofsizlik 

amaliyoti rivojlandi. Shu bois imzolangan dalolatnomalarga koʻra, obyektlar qurilayotgan deb 

hisoblansada, amalda esa hech qanaq obyekt qurilish jarayonida bo‘lmaydi. Aslida qurilish 

koʻpincha kechroq amalga oshiriladi yoki qoʻshimcha mablagʻ talab etiladi. Buyurtmachi 

tomonidan daromad (sotish) faktining (qonuniy) tan olinmaganligi, tayyor bo‘lishi bilanoq tan 

olingan daromadni debitorlik qarzidan olingan daromaddan (mijoz tomonidan tan olingan 

qarz) ajratish to‘g'risidagi taklifning asosiy sababi hisoblanadi. Boshqacha qilib aytganda, 

buyurtmachi tomonidan qonuniy ravishda tan olingan daromadni faqat qurilish pudratchisi 

uchun buxgalteriya hisobi yuritishda nazorat choralari asosida tan olingan daromad bilan 

chalkashtirib yuborish noto‘g'ri bo‘ladi. Qurilish korxonalarida daromad va xarajatlarni tan 

olish bo‘yicha amaliyotga 15 – MHXS asosida yangi analitik schyotlar tavsiya etildi[5]. Mazkur 

schyotlarni bir korxona misolida tahlil qilsak: 

“Universal complex plus” MCHJ 2022 yil 1 yanvarda xaridor bilan yotoqxona binosi 

qurishga 2 mlrdlik shartnoma tuzdi. Shartnoma shartiga ko‘ra bino 2 yilda topshirilishi kerak. 

“Universal complex plus” xaridorlar bilan shartnomalardan olingan daromadlarni xarajatlar 

usuli orqali tan oladi. 

2022 yil 31 dekabrda smeta boʻyicha jami 1,5 mlrd xarajatning 40 foizi ishlatildi.30 

dekabr kuni xaridorga 500 mln UZS schyot faktura yuborildi va xaridor buni toʻlab berdi. 2022 

yil yakuni hisobotlariga quyidagi oʻtkazmalar berilishi kerak: 

 

1-qadam 

Avvalo shartnoma foyda yoki zarar keltiruvchi ekanligini aniqlab olamiz. 

mln UZS 

Shartnoma qiymati                              2000 

Yil yakunidagi xarajat                         600 

Smeta bo‘yicha kelgusi xarajat           900 

Smetaga o‘zgartirish xarajati              200 

Jami daromad                                      300 

Demak, smetaga qo‘shimcha xarajatlar qo‘shilganda ham shartnoma korxona uchun 

foyda kelturuvchi ekanligini aniqladik. 

 

2-qadam 

Shartnoma bajarilish foizini aniqlash. Berilgan ma’lumotdan ko‘rinib turibdiki 40% 

xarajat qilingan. Lekin smetaga o‘zgartirish kiritilgani hisobiga jami xarajatlarning 35% foizi 

ishlatilgan.  

*foiz aniqlash  600/(600+900+200)*100% = 35%. 

 

3-qadam 

Foyda va zarar hisobotiga boruvchi miqdorlarni aniqlaymiz. 

                                                               mln UZS 

Tushum                              2000*35%=700 

Hisobot kunigacha xarajat                   600 

Yalpi daromad                                       100 

4-qadam 

Balans hisobotiga boruvchi qiymat. 

 

Hisobot sanasigacha tushum               700 

Schet faktura qiymati                           500 

Shartnoma bo‘yicha aktiv(4030)         200 

 

 

Agarda korxona dastlabki smeta ozgarib shartnoma zarar kelturuvchi bolganda 

quyidagicha hisobot qilinsihi kerak: 

1-qadam 

Avvalo shartnoma foyda yoki zarar keltiruvchi ekanligini aniqlab olamiz. 

                                                               mln UZS 

Shartnoma qiymati                              2000 

Yil yakunidagi xarajat                         600 

Smeta bo‘yicha kelgusi xarajat           900 

Smetaga o‘zgartirish xarajati              600 

Jami zarar                                            -300 

Demak, smetaga qo‘shimcha xarajatlar qo‘shilganda shartnoma korxona uchun zarar 

kelturuvchi ekanligini aniqladik. 

2-qadam 

Shartnoma bajarilish foizini aniqlash. Berilgan ma’lumotdan ko‘rinib turibdiki 40% 

xarajat qilingan. Lekin smetaga o‘zgartirish kiritilgani hisobiga jami xarajatlarning 29% foizi 

ishlatilgan.  

*foiz aniqlash 600/(600+900+600)*100% = 29% 

3-qadam 

Foyda va zarar hisobotiga boruvchi miqdorlarni aniqlaymiz. 

                                                               mln UZS 

Tushum                              2000*29%=580 

Hisobot kunigacha xarajat                   600 

Qo‘shimcha tan olingan xarajat           80 

Jami zarar                                            -100 

4-qadam 

Balans hisobotiga boruvchi qiymat. 

                                                                mln UZS  

Hisobot sanasigacha tushum    2000*29%=580 

Schet faktura qiymati                                   500 

Shartnoma bo‘yicha aktiv(4030)                  80 

Mazkur misolda biz shartnoma boʻyicha aktiv schet 4030 kiritishni taklif qildik. Bu 

analitik schetni 21-BHMSga qoʻshishdan maqsad qurilish korxonasini moliyaviy hisobotlarida 

yaʼni, balansida joriy aktivlarida jamlanuvchi “Olinadigan schetlar”dan ajratishdan iborat[6]. 

Chunki xalqaro standartlarda hisobotlarni tahlil qilish sohasi mavjud boʻlib, unda “Olinadigan 

schetlar” analitik scheti tahlil qilinadi hamda debitorlik qarzlarini undirish davri hisoblanadi. 

Fikrimizcha, bizning tavsiyamiz korxonalarning debitorlik qarzlarini undirish davrini 

qisqartirishda hamda joriy aktivlarni balansda yanada shaffof va aniq taqdim etishga xizmat 

qiladi. 

Xulosa va takliflar. Qurilish korxonalarini faoliyatidagi daromadlari va xarajatlari 

hisobini takomillashtirish boʻyicha olib borilgan tadqiqotlar asosida quyidagi xulosalar olindi: 

1. Qurilish korxonalarida daromadlar va xarajatlar hisobini yuritishda xalqaro 

andozadan foydalanildi. Yaʼni, “Moliyaviy hisobotning xalqaro standartlari”ning 15 — 

“Daromad” standartiga mos ravishda xarajatlar usuli dan foydalanish taklif etildi. 

2. “Moliyaviy hisobotning xalqaro standartlari”ning 15 — “Daromad” standartiga 

muvofiq qurilish korxonalarida daromad va xarajatlarni tan olishda 5 ta qadam taklif etildi 

natijada moliyaviy hisobotlariga yaʼni buxgalteriya balansiga 4030 — “Shartnoma boʻyicha 

aktiv” hamda 6030 – “Shartnoma boʻyicha majburiyat” analitik schetlari taklif etildi. 

3. Moliyaviy hisobotlarni tahlil qilishda debitorlik qarzlarini undirish davrini 

qisqartirish boʻyicha amaliy tavsiyalar berildi. 

